
Эрхэм хүндэт зочид, хатагтай, ноёд оо, 
 
Энд хуран цугласан та бүхэнд хандаж Америк-Монголын бизнесийн харилцааны 
талаар үг хэлэх завшаан тохиосонд туйлын баяртай байна. Энэ харилцаа нь онцгой 
сайхан ирээдүйтэй юм. Өнгөцхөн харахад Монгол Улс бол Азийн бүс нутаг руу 
нөөц баялаг нийлүүлэх хамгийн таатай байрлалтай санагдаж болно. Америкийн 
боловсруулагчид зэс, ноолуур, молибденээс мах хүртэл Монголоос бэлдэх хүсэлтэй 
байж болох юм. 
 
Гэтэл яагаад өдий хүртэл тийм олон Америкчууд Монгол руу явахгүй байна вэ? 
Нэг талаас, манай хөрөнгө оруулагчид алс холын, сонин хачин Монголын тухай 
харьцангуй бага мэддэг учраас тэр. Харин ном сониноос олж мэдсэн зүйл нь 
Монгол Улс бол бизнесийн орчин нь тогтворгүй, айхтар хүйтэн уур амьсгалтай 
бөглүү газар гэсэн ойлголтыг тэдэнд өгдөг байж магадгүй. Тэгэхээр тийм хол, 
эрсдэлтэй газар хэн хөрөнгө оруулалт хийхэв? 
 
Харин бид та бүхэнд зарим үндсэн мэдээллийг өгснөөр холын Монголыг ойртуулж 
чадах юм. Цайны завсарлагын үеэр надтай, эсвэл манай ЭСЯ-ны Бизнесийн ахлах 
мэргэжилтэн, доктор Майкл Ричмондтой уулзаж, АНУ-ын компаниудын хувьд 
худалдаа, хөрөнгө оруулалтын хамгийн сайн боломжуудийн талаар бид юу бодож 
байгааг ярилцан, сонирхсон асуултаа тавиарай. 
 
Юуны өмнө, Монгол Улс бол та нарын бодсоноос хамаагүй ойрхон гэж би хэлмээр 
байна. Онгоцоор, эсвэл галт тэргээр Монголд очиход улам бүр амархан болж 
байна. Вашингтоноос Улаанбаатар хүртэл онгоцоор нисэх нийт хугацаа 17 орчим 
цаг байгаа нь Токио, Бээжин, Сөүл хүрэхээс тийм их биш шүү дээ.  
 
Гар утас болон интернэт холболт тус улсын аймаг бүрт байна. Мэдээллийг ч, 
мөнгийг ч маш хялбархан шилжүүлэх боломжтой. Энэ нь Монголын харилцаа 
холбоо, банкны систем нь шинэчлэгдэж байна гэсэн үг. 
 
Монголчууд бол шинийг сэддэг, уян хатан, маш нөхөрсөг, нийцтэй хүмүүс юм. 
 
АНУ-Монголын харилцаа онцгой сайн байна. Монголчууд АНУ-г “гуравдах 
хөршөө” гэж нэрлэдэг. Манай хоёр орны харилцаа маш эрчимтэй хөгжиж, 
хүмүүнлэгийн болон техник туслалцаа, бизнесийн хөгжил, цэргийн хамтын 
ажиллагаа болон жижиг хөтөлбөрүүдийг хамарч байна. 2005 онд АНУ-ын 
Ерөнхийлөгч Ж. Буш, Төлөөлөгчдийн танхимын дарга, Төрийн нарийн бичгийн 
дарга, Батлан хамгаалахын сайд нарын Монгол Улсад хийсэн айлчлал амжилттай 
болсон. Одоо АНУ-ын Засгийн газрын хувьд Монгол Улс бол хоёрдмол 



утгагүйгээр сонирхол татаж байгаа бөгөөд энэ онд дахин дээд хэмжээний 
айлчлалууд болно гэж бид хүлээж байна. 
 
Монгол Улс Ирак, Афганистан болон Сиерра Леон, Косово дахь НҮБ-ын энхийг 
сахиулах ажиллагаанд энхийг сахиулагчдаа илгээн, найдвартай холбоотон болохоо 
баталсан билээ.    
  
Бизнесийн орчны тухайд гэвэл Монгол Улс хөрөнгө оруулагчдын хүсч мөрөөддөг 
тогтвортой бөгөөд эрсдэлгүй орчинг бүрдүүлж, Төв болон Зүүн хойд Азид хөрөнгө 
оруулалт хийхэд найдвартай, аюулгүй түшиц газар байж болно гэж хэлэхийг 
үнэхээр хүсч байна. Үнэндээ, бид ингэж хэлж бараг чадна л даа, гэхдээ зарим нэг 
тайлбар хийх хэрэгтэй байх. Монголд бизнесийн сайн орчин бүрдүүлэх тулгуур 
буюу үндсэн бүтэц нь байна. Гэхдээ зарим зүйлийг нарийвчлан боловсруулж, 
нааштай, ил тод практикаар зөв сайн туршлага хуримтлуулах хэрэгтэй. Тэгэх юм 
бол тухайн бүс нутгийн өрсөлдөгч нараасаа илүү тааламжтай бизнесийн орчинг 
Америк болон барууны бусад хөрөнгө оруулагч нарт бүрдүүлж өгч чадна гэсэн 
өөдрөг бодол бидэнд байна.  
 
Хэн нэгэн Монголд очихыг ер нь яагаад хүснэ гэж? Тус бүс нутгийн аль ч оронтой 
харьцуулахад харьцангуй цөөн хүн амтай. Жижигхэн зах зээлтэй бөгөөд ойрын 
ирээдүйд тийм хэвээрээ байх төлөвтэй. Асар их хэмжээний байгалийн баялагтай, 
гэхдээ Зүүн Орос, Казахстан ч бас тийм шүү дээ. Тэгэхээр юугаараа хөрөнгө 
оруулагчдыг татах вэ? 
 
Энэ асуултанд хариулж болохоор оёмол хувцас үйлдвэрлэгч, нэгэн Америк хүний 
тухай түүхийг би ярья. Түүний компани  квотын системийн давуу талыг ашиглах 
гэж анх Монголд иржээ. Монгол дахь Гадаадын хөрөнгө оруулалт, гадаад 
худалдааны агентлаг (ГХОГХА)-ийн нөхдийн маань тогтоосон тов тодорхой дүрэм, 
журмын дагуу Монголд бизнесээ эхлэхэд маш хялбар байжээ. 
 
Харин бизнесээ эхэлсний дараа нилээд асуудалтай тулгарсан байна. Жишээлбэл: 
 

• Татварыг маш зөрчилтэй оногдуулдаг нь заримдаа дансыг нь хаахад 
хүргэдэг. 

• Хуулиар тогтоосноос илүү төлбөр (хахуулийг арай цэвэрхэн хэлбэл) 
төлөхөөс нааш хилээр орж ирсэн барааг нь өгөхөөс татгалздаг гаалийн 
байцаагч нартай асуудал үүсдэг. 

• Компанийх нь цайны газрыг шалгахдаа ямар стандарт баримталдгаа 
хэлэхээс татгалздаг ариун цэврийн байцаагч нартай асуудал үүсдэг. 

 
Заримдаа эдгээр асуудал нь бүр шоглоом болохдоо хүртэл томорч, бизнес нь бараг 
гацаанд орж байсан байна. Гэхдээ л тэд энэ байдлаас гарч, ашиг олж чаджээ. 
Монгол Улс ч бас үүнээс ашиг олсон. 
 
Тус компани хэдэн зуун ажилчдыг ажиллуулж, төв засгийн газар болон 
Улаанбаатар хот, мөн үйлдвэр нь байрладаг дүүрэгтээ татвар төлж, бусад 
компаниудад үлгэр жишээ үзүүлжээ. Эргэн тойрон магтаж байв. 



 
2004 онд квот дуусгавар болоход тэд Монголд үлдэхээр шийджээ. Квотын ачаар л 
Монголд үйлдвэрлэл явуулахад тэдэнд ашигтай байсан гэж бодоход тэдний 
шийдвэр нилээд хачин санагдах байх л даа. Тийм болохоор яагаад үлдэх болсныг 
нь асуух ёстой байх. 
 
Квот дууссан хэдий ч тэднийг Монголд барьж байсан зүйл нь Хятад дахь илүү 
ашигтай ажилладаг үйлдвэртэй нь харьцуулбал Монголд оруулсан хөрөнгө 
оруулалтынх нь хувьд харьцангуй таамаглаж болох, харьцангүй аюулгүй байх 
нөхцөл байв. Монголд хууль журам нь ямар байдаг, татварын ачаалал нь ямар 
болох, материал ямар үнэтэй зэргийг тэд мэднэ. Хэрэв нөхцөл байдал буруу тийш 
эргэвэл засгийн газар болон шүүхээс нөхөн төлбөр авч болно гэдгийг тэд мэднэ. 
Тухайн бүс нутаг дахь бусад улсууд ийм хамгааллыг үзүүлж чадахгүй буюу 
үзүүлэхгүй гэж эмээн тус компани Монгол Улсыг өөрийн аюулгүй түшиц газраа 
болгосон нь тэдэнд хөдөлгөгч хүчийг өгчээ. 
 
Бусад бизнесийн байгууллагууд ч бидэнд адил зүйл хэлдэг. Хөрөнгө оруулагчдыг 
Монгол Улсад татаж буй зүйл нь тэдний оруулсан хөрөнгийг хамгаалах, урьдчилан 
таамаглаж болохуйц, тэгш шударга, байнга хэрэгждэг цогц дүрэм журмыг бий 
болгохоор эрх зүйн зохицуулалтын бүтцүүдээ боловсронгуй болгох, шинэчлэх, 
сайжруулах талаар үүрэг хүлээх эрмэлзэлтэй байгаа явдал юм.  
 
Гэхдээ энэ эрмэлзэл нь маш хэврэг бөгөөд Монгол Улс үүргээ хараахан бүрэн 
биелүүлээгүй байна. Монгол Улс заримдаа маш хатуу бөгөөд улс төр, эдийн 
засгийн хувьд нилээд төвөгтэй сонголттой тулгардаг учраас хэрэгтэй шинэчлэлийг 
хийж дуусгах эсэх дээр эргэлздэг. Түүнээс гадна, Монгол Улс чөлөөт зах 
зээлүүдийн хэт их хүлээлт, өсөн томорч буй авилга, хөрөнгө оруулагчид – үүнд би 
Монгол, Америк, Австрали, Канад бүгдийг оруулж байна – мөнгө, хүн хүч, 
технологио Монголд юунд оруулах хэрэгтэй гэдэг талаар буруу ойлголттой тулгарч 
байна.  
 
1990 онд коммунист тушаал заавраар удирддаг эдийн засагтай байсан Монгол Улс 
дэлхийн бусад улс орны нэгэн адил чөлөөт зах зээлийг урам зоригтойгоор хүлээж 
авсан юм. Социализмаас ангижрах 10 жилийн дотор эдийн засгийн 80% нь хувийн 
хэвшилд очжээ. Би анх 1992 оны 10-р сард Монголд очиход тун ч баргар байлаа. 
Цөөхөн хэдхэн бараатай, дэлгүүр, хувийн аж ахуй гэх юм бараг байхгүй, ЗХУ-ын 
ноёрхолоос дөнгөж ангижирсан ардчилсан улс болчихоод байлаа. Түүнээс хойш 
хийгдсэн өөрчлөлт шинэчлэлт үнэхээр гайхмаар байна. Өнөөдөр дэлгүүрүүд 
бараагаар дүүрч, эдийн засгийн үйл ажиллагаа идэвхтэй өрнөж, гудамжаар дүүрэн 
дэлгүүр болсон байна. 
 
Монгол Улс чөлөөт зах зээлийн системийг хэрэгжүүлж эхлэхэд хүмүүс чөлөөт зах 
зээл нь ядуурал, ажилдгүйдийг үгүй болгоно гэж итгэж байсан ч бараг бүх салбарт 
хүлээлт нь бодит байдлаасаа хамаагүй хэтэрчээ. Жишээ нь, ашигт малтмалын 
салбарт л гэхэд хотын оршин суугчаас хөдөөний малчин хүртэл бараг Монгол хүн 
бүр уул уурхайн компаниуд асар их ашиг олж байгаа, тэр нь төрийн мөнгөний 
авдарт орж, төсөл хөтөлбөр хэрэгжин, тэдний амьдралд  орж ирэх ёстой гэж 



итгэдэг. Одоохондоо ямар ч ашиг олоогүй байна гэдгийг тэдгээр компаниуд болон 
хувиа хичээсэн улс төрчдийн хууль бус ажиллагаа  гэж зарим хүмүүс үзэх нь бий. 
Гоё сайхан яриа нь ажил, орлого авчирч чадаагүйд урам нь хугарсан зарим 
Монголчууд зах зээлд илүү хатуу хяналт тавьж, улсаас хувьчилсан өмч хөрөнгийг 
буцааж авах ёстой гэж улс төрчдийг шахаж шаардаж байна. Нилээд амжилтанд 
хүрсэн боловч гарсан ахиц дэвшил нь нийгмийн салбарууд болоод бүс нутаг бүрт 
харилцан адилгүй байна.  
 
Авилга болон шийдлээ олоогүй сонирхлын зөрчил бизнесийн орчинд аюул 
учруулдаг. Олонхи улс төрчид бизнесийн өргөн хэлхээ холбоотой байдаг, тэд 
улсын, Монголын ард түмний, бусад хөрөнгө оруулагчдын зардлаар өөрсдийн 
“үүрийг дулаалахаар” хууль тогтоомж болон зохицуулалтын үйл явцыг ашигладаг  
гэсэн ойлголт байдаг. Тодорхой таамаглаж болохуйц тоглолтын талбар байхгүй 
газар хөрөнгө оруулагчид хөл тавихаас айдаг бөгөөд тэдэнд өөр бусад боломжууд, 
газрууд байна. 
 
Бизнес эрхлэгчид ашиг олохооргүй л байвал ямар ч улсад хөрөнгө оруулалт 
хийхгүй бөгөөд найдвартай, таамаглаж болохуйц орчинтой тийм улс руу л 
хошуурдаг. Татвар төлөх, эсвэл дарамт ихтэй хууль тогтоомжийг мөрдөх тухай тэд 
байнга л гомдоллож байдаг. Гэхдээ татвар төлөх, хууль дүрмийг биелүүлэх асуудал 
хөрөнгө оруулагчдыг үргээдэг зүйл биш. Харин иймэрхүү зүйлс нь таамаглаж 
болохооргүй болж, эсвэл төрөөс хувийн өмч хөрөнгийг хурааж авахад хүрэх юм 
бол ийм болно. 
 
Монголын ашигт малтмалын салбарыг авч үзвэл маш их ирээдүйтэй боловч зөвхөн 
олон нийт болон засгийн газар нь эрх зүйн зохицуулалтыг зөв хэмжээнд байлгаж 
чадсан тохиолдолд л ирээдүйтэй байна. Өргөн олонд нилээд сайшаагддаг Ашигт 
малтмалын тухай хуулинд нэмэлт өөрчлөлт оруулах талаар одоо явагдаж байгаа 
маргаан хэлэлцүүлэг нь Монголын зөвхөн уул уурхайн салбар төдийгүй бизнесийн 
хүрээнийхнийг бүхэлд нь донсолгож байна. Уул уурхайн салбарт бизнес эрхэлж 
буй зарим хувь хүмүүс Ашигт малтмалын тухай хуульд зарим нэг өөрчлөлт 
оруулах нь зайлшгүй болохыг бидэнд хэлж байгаа. Хэдийгээр тийм дуртай биш 
байгаа ч олон нийтийн дунд өргөн хүрээтэй, нээлттэй хэлэлцүүлэг явуулах нь бүх 
талуудад ашигтай хуулийг төрүүлэх байх гэдгийг ч тэд хүлээн зөвшөөрч байгаа. 
Харин яагаад ч тохиролцох боломжгүй хоёр асуудал байсаар байгаа бөгөөд энэ нь 
ямар ч төрлийн бизнес, ямар ч хөрөнгө оруулагчид хамаатай юм. Энэ нь: 
 
• Нэгдүгээрт, Монгол Улсын Засгийн газар шударга, зах зээлийн үнэлгээгээр 

нөхөн олговрыг нь төлөхгүйгээр өмч хөрөнгийнх нь хэлтэрхийг ч болов 
хурааж авахыг уур уурхайн хөрөнгө оруулагчид зөвшөөрөхгүй. Хэрэв 
Монголын Засгийн газар тэгж зүтгэх юм бол (бидний бодлоор ингэж магадгүй 
байгаа) хөрөнгө оруулагчид гараад л явчихна. Өөр талаас нь авч үзье. Улсын 
бэлчээрийн өвсийг идсэн гээд ямааныхаа талыг өгөх ёстой болчихвол малчин 
хүн ноолуурын чиглэлийн ямаа үржүүлэх хэр сонирхолтой байх вэ? Бүр цааш 
нь яривал, хэрэв төр засаг нь хураагаад авчих юм бол яах гэж дэлгүүр, 
бизнесийн болон орон сууцны үл хөдлөх хөрөнгө, ресторан, архины үйлдвэр, 



ферм, сүүний үйлдвэр, арьс эдлэлийн үйлдвэр, ер нь юунд ч хөрөнгө оруулалт 
хийх юм бэ? Хөрөнгө оруулалт, технологи, ажлын байр бүгд үүнд хамаатай. 

 
• Хоёрдугаарт, ашигт малтмалын лиценз олгох, олсон ашигт нь татвар 

ноогдуулах талаар таамаглаж болохуйц, найдвартай системийг Монгол Улсын 
Засгийн газраас боловсруулах ёстой гэдгийг уул уурхайн хөрөнгө оруулагчид 
онцлон хэлж байгаа юм. Эрх зүйн зохицуулалтын тогтвортой орчингүйгээр 
тэд хайгуулд сая саяар нь, уурхай байгуулахад тэр бумаар нь хөрөнгө 
оруулахгүй. Уул уурхайн салбарынхан болоод гадаадын ч, Монголын ч, ер нь 
ямар ч хөрөнгө оруулагч хийж буй бизнес нь ашиг авчрах уу, үгүй юу гэдгийг 
тооцохын тулд хэсэг хугацааны дараа бизнес нь ямар зардалтай болох вэ 
гэдгийг мэдэх хэрэгтэй. 

 
Уул уурхайн компаниуд аюулгүй, ил тод, таамаглаж болохуйц байдлыг хүсч байгаа 
бөгөөд Монголд хөрөнгө оруулалт хийх бодолтой байгаа ямар ч бизнес эрхлэгч 
тэгж хүсэх байх. Энд далд битүүлэг юм юу ч байхгүй, зүгээр л энгийн, цаг 
хугацаагаар батлагдсан зүйл юм. 
 
Монголын янз бүрийн давхаргын хүмүүс ерөнхийдөө барууны хөрөнгө оруулалтыг, 
ялангуяа АНУ-ын хөрөнгө оруулалтыг хүсч байна гэж бидэнд хэлдэг. Зохих ёсны 
(таамаглаж болохуйц, ил тод, шударга) эрх зүй, захиргааны тогтолцоотой байх нь 
Монгол Улсыг тухайн бүс нутагт содон болгох төдийгүй ийм нээлттэй орчинг 
бүрдүүлж өгдөггүй, нээлттэй, ил тод орчинд сайн ажиллаж чаддаггүй бүс нутгийн 
бусад өрсөлдөгчдөөсөө илүү таатай тоглолтын талбарыг барууны өрсөлдөх 
чадвартай компаниудад бий болгох юм. Дээр дурдсан оёмол хувцас үйлдвэрлэгч, 
Америк бизнесмэн мөн л тэгж бодож байгаа бөгөөд одоогийн бизнесийн орчин 
эргэлзээтэй ч түүний Монголд байсаар байгаагийн учир шалтгаан юм гэдэгтэй 
санал нийлж буй хүмүүсийн нэг билээ. Монголчууд ч, Монголын компаниуд ч бас 
ижил нөхцөлтэй тоглолтын талбар байвал талархах бөгөөд тэдэнд мөн ашигтай. 
 
Бизнесийн орчныг сайжруулах нь Монгол Улсын хувьд төдийгүй дүрмийн дагуу 
тоглож чадах ямар ч хөрөнгө оруулагчид мэдээж ашигтай. Энэхүү системийн зарим 
хэсгийг Монгол Улс эхлүүлсэн хэдий ч Зүүн хойд Азид хөрөнгө оруулалтын 
аюулгүй бөгөөд найдвартай түшиц газар болохыг хүсч байвал үүнийг хийж дуусгах 
хэрэгтэй байна. 
 
Эцэст нь хэлэхэд, Монгол Улс бол үнэхээр үзэсгэлэнтэй сайхан орон бөгөөд 
хүмүүс нь ялангуяа Америкчуудад маш халуун дулаан, нөхөрсгөөр ханддаг. 1990-
ээд онд хоёр удаа богино хугацаагаар жуулчилсан маань намайг тэнд хоёр жил 
ажиллах хүсэлт гаргахад хүргэсэн бөгөөд үүндээ би сэтгэл хангалуун байгаа. 
Өнгөрсөн оны 11-р сард Ерөнхийлөгч Буш Монголд хийсэн айлчлалдаа сэтгэл маш 
ханамжтай байсан. Тэгэхээр Монголд очиж үзэхийг  би та бүхэнд зөвлөмөөр байна. 
Та нар хэзээ ч харамсахгүй. Баярлалаа.           
 
 
    
                  


